Gwasanaethau Boreol i Ysgolion Uwchradd  -  gol. Catrin Lewis


HARDDWCH NATUR – Tymor yr Hydref
· Cerddoriaeth ‘Y Pedwar Tymor’ Vivaldi yn y cefndir wrth i’r plant gerdded i mewn
· Emyn

· Wrth i ni gerdded i mewn i’r gwasanaeth heddiw clywsom fiwsig enwog Vivaldi ‘Y Pedwar Tymor’, ac yn arbennig y darn lle mae’r cyfansoddwr yn disgrifio tymor yr Hydref.  Gwrandawn ar ychydig eto...
· Wrth i ni edrych o’n cwmpas y dyddiau hyn fe welwn fyd natur yn ei holl ogoniant.  Mae gwyrddni dail yr haf yn troi i felyn, oren, brown, coch a phorffor.  A oes darlun harddach i’w weld na lliwiau’r coed yr adeg yma o’r flwyddyn?

· Pan welwn ddarlun hardd y cwestiwn a ofynnwn yw “Pwy yw’r artist?”  Gallwn ofyn yr un cwestiwn am harddwch ein byd.  Pwy yw’r artist sy’n gyfrifol am y lluniau hyfryd a welwn ym myd natur?  Fe ddywed y Beibl mai Duw a greodd y cyfan.  Gwrandewch ar y geiriau hyn o Salm 104.
19Ti wnaeth y lleuad i nodi’r tymhorau;

a’r haul, sy’n gwybod pryd i fachlud.

20Ti sy’n dod â’r tywyllwch, iddi nosi,

a dyna pryd mae anifeiliaid y goedwig yn dod allan…
24O Arglwydd, rwyt ti wedi creu cymaint o wahanol bethau! 

Rwyt ti wedi gwneud y cwbl mor ddoeth.
Mae’r ddaear yn llawn o dy greaduriaid di! …

33Dw i’n mynd i ganu i’r Arglwydd tra bydda i byw;

a defnyddio cerddorieth i foli fy Nuw.

· Dewch i ni gael diolch i Dduw am fyd mor hardd.
· Gweddïwn
Ein Tad, 
Diolch i ti am bob tymor yn ei dro – y Gwanwyn, yr Haf, yr Hydref a’r Gaeaf.  Diolchwn yn arbennig am liwiau hyfryd yr Hydref yr adeg yma o’r flwyddyn.  Diolch i ti, O Dduw, am greu o’n cylch dy ‘wyrth o fyd’.    
Amen

